
Hər bir xalqın milli varlığını 
şərtləndirən əsas amillərdən biri 
onun etnik-siyasi mütəşəkkilliyi, 
milli həmrəyliyidir. Dünyada 
Azərbaycanlıların Həmrəyliyi 
Günü bütün Azərbaycan xalqının 
ideoloji bütövlüyünü, milli birliyi-
ni təmin edən əsas amildir. Bu 
ideya dövlət siyasətinin prinsipial 
istiqamətlərindən biri kimi dünyada 
yaşayan soydaşlarımızın birliyinin 
ideoloji-nəzəri əsaslarını təşkil 
edir. Dünya azərbaycanlılarının 
həmrəyliyi milli mənafelər və 
dövlət maraqları kontekstində 
tarixi zərurətdən doğan ehtiyacdır. 
Təbii ki, Azərbaycan dövləti bu 
milli tələbatın, siyasi konsepsiyanın 
gerçəkləşməsində mövcud regio-
nal və qlobal şəraiti, ictimai-siyasi 
proseslərin yaratdığı reallığı nəzərə 
alır. 

Hazırda dünya 
azərbaycanlılarının 10 milyondan 
çoxu dünyanın bütün ölkələrində ya-
şayırlar. Xalqımızın dünyanın dörd 
bir yanına yayılması, Azərbaycan 
diasporunun formalaşması tarixi 
– siyasi proseslərin, elmi-mədəni 
inteqrasiyanın və qlobal miqrasi-
yanın nəticəsi kimi müəyyən dövrü 
əhatə edir. 

Yüzilliklər boyu baş verən 
müharibələr, müxtəlif ictimai-siyasi 
proseslər nəticəsində Azərbaycan 
parçalandı, xalqımız bir-birindən 
ayrı düşdü, soydaşlarımızın bir 
qismi ata-baba yurdlarından 
didərgin salındı, deportasiyalara 
məruz qaldı. Vətən övladları doğma 
yurdlarından uzaqlarda mühacir 
həyatı yaşadı. Digər tərəfdən, orta 
əsrlərdə İslam mədəniyyətinin, 
ərəbdilli elmin inkişafı ilə bir sıra 
Azərbaycan mütəfəkkiri Yaxın və 
Orta Şərqin şəhərlərinə axın etdi. 
Sonrakı yüzilliklərdən XIX əsrədək 
Şərqin və Avropanın müxtəlif elm 
və mədəniyyət mərkəzlərində 
biliklərə yiyələnmək məqsədilə əslən 
Azərbaycandan olan yüzlərlə alim 
və tələbənin xaricdə məskunlaşması 
geniş vüsət aldı. Xüsusi vurğulamaq 
istərdim ki, XX əsrin əvvəllərinə 
qədər Azərbaycandan xaricə 
mühacirət edən soydaşlarımız baş-
qa xalqların içərisində assimilyasiya 
olunmaq təhlükəsini məhz dilini, 
adət-ənənələrini, mənəvi-əxlaqi 
dəyərlərini qoruyub saxlamaqla dəf 
ediblər.

Azərbaycan Demokratik 
Respublikasının süqutndan son-
ra xarici mühacirlərin axını ilə 
Avropada Azərbaycan diasporu 
təşəkkül tapdı. II Dünya müharibəsi 
zamanı əsirlikdə olan, Vətənə 
dönə bilməyən azərbaycanlıların 
Avropa dövlətlərində icmaları 
yarandı. Ötən əsrin sonlarında 
İranda baş verən ictimai-siyasi 
proseslərlə əlaqədar bu ölkədən 
on minlərlə soydaşımızın Qərb 
ölkələrinə mühacirəti Azərbaycan 
diasporunun genişlənməsinin 
mühüm mərhələlərindən biri olub. 

SSRİ-nin süqutundan sonra Avropa 
ölkələrində azərbaycanlıların 
yeni nəsillərinin məskunlaşması 
diasporun təşəkkülünün növbəti 
mərhələsini təşkil edir.

Müasir dövrdə, dünyada 
gedən qloballaşma, inteqrasiya və 
miqrasiya prosesləri nəticəsində 
azərbaycanlılar bir çox ölkələrə 
səpələniblər. Bu, ümumən 
Azərbaycan diasporunun yeni 
mərhələsini formalaşdıran müsbət 
xarakterli təbii bir prosesdir. Onu da 
əlavə edim ki, qloballaşma şəraiti 
və informasiya cəmiyyəti fonunda 
miqrasiya prosesi bir çox ölkələri, 
xalqları əhatə edir.

1991-ci ildə Azərbaycan xalqının 
öz istiqlaliyyətini bəyan etməsi, 
1920-ci ildə itirilmiş müstəqilliyinin 
bərpa olunması müxtəlif ölkələrdə 
yaşayan azərbaycanlılarla əlaqələrin 
genişləndirilməsinə imkan ver-
di. Azərbaycanın müstəqilliyi və 
xalqımızın milli azadlığı dünya 
azərbaycanlılarının həmrəyliyinə 
zəmin yaratdı. Hələ müstəqilliyimizin 
ilk aylarında, 1991-ci ilin 16 dekab-
rında Naxçıvan Muxtar Respub-
likası Ali Məclisinin sədri Heydər 
Əliyev dünya azərbaycanlılarının 
birliyini yaratmağın əhəmiyyətini 
nəzərə alaraq dekabrın 31-
ni Dünya Azərbaycanlılarının 
Həmrəylik Günü elan etdi. Bu 
barədə Naxçıvan Muxtar Res-
publikasının Ali Məclisi tərəfindən 
6 bənddən ibarət qərar qəbul 
olundu, Azərbaycan parlamentinə 
qərarın qəbul olunması təklif 
edildi. “Dünya Azərbaycanlılarının 
Həmrəylik günü haqqında” qərarın 
sonuncu bəndi bu mövzuda tarixi 
proseslərin öyrənilməsi baxımından 
xüsusi əhəmiyyət daşıyır: “Sərhəd 
çəpərlərinin bərpa edilməsi qa-
nunsuz hesab edilsin və istehkam 
qurğularının ləğv edilməsini təmin 
etmək üçün deputat komissiyası 
yaradılsın”. Xatırladım ki, 1989-
cu ilin dekabr ayında genişlənən 
demokratik hərəkat nəticəsində 
SSRİ-nin dövlət sərhədi boyunca 
çəkilən sərhəd çəpərləri elliklə 
söküldü. İlk dəfə olaraq Arazın o 
tayında, bu tayında olan qohumla-
rın, həmvətənlərin ünsiyyət imkan-
ları yarandı, sadələşdirilmiş keçid 
məntəqələri təşkil edildi. Bu, dünya 
azərbaycanlılarının həmrəyliyinin 
ilk rüşeyimləri idi. 1990-cı il noyabr 
ayının 3-də Türkiyədə keçirilən 
Birinci Millətlərarası Azərbaycan 
Dərnəkləri Qurultayı isə Naxçıvan 
Muxtar Respublikasından başlan-
mış sərhəd hərəkatının real davamı 
kimi milli birlik və həmrəylik yolunda 
atılan daha bir mühüm addım oldu. 
Noyabr ayının 5-də qurultayda 31 
dekabr gününün hər il geniş qeyd 
edilməsi qərara alındı.

Azərbaycan Respublikasında 
dövlət bayramı statusu daşıyan 31 
dekabr - Dünya Azərbaycanlılarının 
Həmrəylik Günü dünyanın 70-
dən çox ölkəsində yaşayan 

azərbaycanlılar tərəfindən qeyd 
olunur. Həmrəylik günü Azərbaycan 
diasporu üçün ən mühüm bay-
rama çevrilib. Bu günü hətta 
milliyyətcə azərbaycanlı olmayıb, 
lakin Azərbaycanda doğulub bö-
yümüş, Azərbaycan əsilli diaspor 
nümayəndələri də qeyd edirlər. 

Dünya azərbaycanlılarının 
harada məskunlaşmalarından 
asılı olmayaraq, ən mühüm, ən 
müqəddəs vəzifələrindən biri 
Azərbaycan xalqının tarixi nailiyyəti, 
bütün dünya azərbaycanlılarının 
mənəvi-siyasi iradəsinin nəticəsi 
olan müstəqil dövlətçiliyi qoruyub 
saxlamaqdan, milli dövlətimizin dün-
ya birliyində özünəməxsus yer tut-
masına çalışmaqdan ibarətdir. Eyni 
zamanda, milli adət və ənənələrin, 
mədəni dəyərlərin mühafizəsi, 
yeni nəsillərə ötürülməsi dünyada-
kı bütün soydaşlarımızın mənəvi 
borcudur. Digər tərəfdən, müstəqil 
Azərbaycan dövlətinin mövcudluğu, 
yalnız Azərbaycan Respublikası 
vətəndaşlarının deyil, bütün dünya 
azərbaycanlılarının milli müstəqillik 
və dövlətçilik təfəkkürünün inkişafı-
na, onların həmrəyliyinə təkan verir. 

Azərbaycan diasporunun 
mütəşəkkil bir qüvvəyə çevrilməsi 
1993-cü ildən sonrakı dövrə 
təsadüf edir. Məhz bu dövrdən 
etibarən Azərbaycan Respubli-
kasının Prezidenti Heydər Əliyev 
xarici ölkələrə səfərləri zamanı 
həmin ölkələrdəki Azərbaycan 
icmalarının nümayəndələri ilə 
keçirdiyi görüşlərdə diasporun 
təşkilatlanmasını mühüm vəzifə 
kimi qarşıya qoyurdu. Ümummilli 
lider dünya azərbaycanlılarının milli 
birlik və həmrəylik problemini dövlət 
siyasəti səviyyəsinə qaldıraraq, 
Azərbaycan diasporunun formalaş-
dırılması və möhkəmləndirilməsi 
məsələlərini dövlət prioritetinə 

çevirdi. Ulu öndər Heydər Əliyev 
vətəndaş sülhünün və ümumxalq 
həmrəyliyinin möhkəmləndirilməsi 
siyasi xəttini elmi-nəzəri konsepsiya 
səviyyəsinə qaldırdı. O, cəmiyyətin 
bütövləşməsi, azərbaycançılıq 
ideologiyasının milli həmrəyliyin 
aparıcı amilinə çevrilməsi 
istiqamətində ümumxalq birliyinin 
siyasi-nəzəri əsaslarını yaratdı. Bu 
siyasətin nəticəsidir ki, indi dünya 
azərbaycanlıları milli özünüdərk və 
ümummilli ideya - azərbaycançılıq, 
müstəqil dövlətçilik və milli mənəvi 
dəyərlər ətrafında sıx birləşib.

Dünya azərbaycanlılarının 
təşkilatlanmasında, onlar arasında 
həmrəyliyin güclənməsində Dünya 
Azərbaycanlılarının I Qurultayının 
önəmi böyük olub. Məhz bu qurul-
taydan sonra Azərbaycan dövlətinin 
diasporla işi mərkəzləşdirildi, 
Xaricdə Yaşayan Azərbaycanlılarla 
İş üzrə Dövlət Komitəsi (2008-
ci ildən Diasporla iş üzrə Dövlət 
Komitəsi) təsis edildi, xaricdə 
yaşayan azərbaycanlılarla bağlı 
dövlət siyasətini tənzimləyən qanun 
qəbul olundu. Bu mənada dünya 
azərbaycanlılarının ilk qurultayının 
baş tutması diasporla işin inkişa-
fı baxımından böyük əhəmiyyət 
kəsb edib. Ümummilli lider Heydər 
Əliyevin Dünya Azərbaycanlılarının I 
qurultayında söylədiyi fikirlər bu gün 
də hər bir azərbaycanlının milli qürur 
hissinin ifadə formasına çevrilib: “ 
Hər bir insan üçün milli mənsubiyyəti 
onun qürur mənbəyidir. Həmişə fəxr 
etmişəm, bu gün də fəxr edirəm 
ki, mən azərbaycanlıyam. Müstəqil 
Azərbaycan dövlətinin əsas ide-
yası azərbaycançılıqdır. Hər bir 
azərbaycanlı öz milli mənsubiyyətinə 
görə qürur hissi keçirməlidir və 
biz azərbaycançılığı - Azərbaycan 
dilini, mədəniyyətini, milli-mənəvi 
dəyərlərini, adət-ənənələrini yaşat-

malıyıq.” 
Prezident İlham Əliyevin 8 fevral 

2006-cı il tarixli sərəncamı ilə 2006-
cı il martın 16-da Bakı şəhərində 
Dünya Azərbaycanlılarının II Qurul-
tayının keçirilməsi diaspor quruculu-
ğunda yeni strategiyanın başlanğıcı 
oldu. Müxtəlif ölkələrdə fəaliyyət 
göstərən icma və birliklərin vahid 
təşkilatda birləşdirilməsi dünya 
azərbaycanlılarının ümumi birliyinin 
təməl prinsiplərinə çevrildi. 

Müasir dövrdə hər bir dövlətin 
qüdrəti yalnız iqtisadi resurslarla 
deyil, həm də onun xaricdə forma-
laşdırdığı diaspor və lobbinin gücü 
ilə ölçülür. Bu sahəyə xüsusi diqqət 
yetirmədən xarici siyasətdə han-
sısa ciddi nailiyyətlər qazanmaq, 
habelə milli məsələlərin beynəlxalq 
müstəvidə qaldırılmasına nail olmaq 
mümkün deyil. Məhz bu səbəbdən 
də xarici ölkələrdə yaşayan soy-
daşlarımızla çoxşaxəli münasibətlər 
qurmaq, onları təşkilatlandırmaq 
və ümummilli mənafelər naminə 
səfərbər etmək Azərbaycanın xarici 
siyasətində prioritet istiqamətlərdən 
birinə çevrilib. Bu sahədə dövlət 
siyasətinin məqsədi xaricdə 
yaşayan soydaşlarımızın milli 
özünəməxsusluğunu qorumaq və 
inkişaf etdirmək, Azərbaycanla 
əlaqələrini genişləndirmək, habelə 
digər hüquqlarını reallaşdırmaqdır. 
Diaspor və lobbi quruculuğunu mü-
hüm məsələlərdən biri kimi diqqətdə 
saxlayan Prezident İlham Əliyev 
bu istiqamətdə ardıcıl və sistemli 
tədbirlərin həyata keçirilməsini təmin 
edir. Prezident İlham Əliyev müxtəlif 
ölkələrə səfərləri çərçivəsində 
soydaşlarımızla keçirdiyi görüşlərdə 
milli diaspor təşkilatlarının va-
hid, mütəşəkkil qüvvə kimi 
təşkilatlanması zərurətini önə çəkir. 
Dövlət başçısının çıxışlarında 
vurğulandığı kimi, müasir dövrdə 

bu sahəyə xüsusi diqqət ayırmadan 
xarici siyasətdə hansısa ciddi uğur 
qazanmaq qeyri-mümkündür.

Bütün çətinliklərə baxma-
yaraq xalqımızın milli sərvəti 
olan müstəqilliyin qorunub 
möhkəmləndirilməsi, milli və 
vətəndaş birliyinin təmin edilməsi, 
demokratik, hüquqi, dünyəvi dövlət 
quruculuğunun həyata keçirilməsi, 
yeni iqtisadi münasibətlər sis-
teminin yaradılması, ölkədə ic-
timai-siyasi sabitliyin bərqərar 
edilməsi Azərbaycanın intensiv 
inkişaf dövrünə qədəm qoymasına 
imkan verdi. Azərbaycan Prezi-
denti, Ali Baş Komandan İlham 
Əliyevin rəhbərliyi ilə dövlətimizin 

inkişaf strategiyası böyük iqtisadi 
layihələrə, beynəlxalq və regional 
platformalara hədəfləndi. İqtisadi 
müstəqillik, güclü müasir ordu, milli 
həmrəylik və beynəlxalq səviyyədəki 
uğurlarımız Vətən müharibəsində 
Qələbəmizi şərtləndirdi, Ali Baş 
Komandan İlham Əliyevin rəhbərliyi 
ilə Azərbaycan Ordusu ərazi bü-
tövlüyümüzü təmin etdi. Xalqımızın 
30 illik yurd həsrətinə son qoyuldu. 
Məhz milli birliyimiz, 50 milyon 
azərbaycanlının üç rəngli, ay – 
ulduzlu bayrağa sarılaraq, bir amal 
ətrafında bütövləşməsi döyüş ruhu-
muzu, qələbə əzmimizi yüksəltdi, ta-
riximizin şanlı zəfər səhifəsi yazıldı. 
Vətən müharibəsində Azərbaycan 
Ordusunun hər qələbə sevinci 
dünyanın hansı ölkəsində yaşa-
masından asılı olmayaraq bütün 
həmvətənlərimizin də qəlblərində 
böyük qürur və iftixar hissi yaratdı. 
Hər bir soydaşımız Azərbaycanın 
ərazi bütövlüyü uğrunda, torpaqla-
rımızın erməni işğalçılarından azad 
olunmasında şəhidlik zirvəsinə 
yüksələn vətən oğullarımızın 
xatirəsini əziz tutaraq ehtiramla yad 
etdi. Dünyanın müxtəlif ölkələrində 
yaşayan, ürəklərində Azərbaycan 
amalını daşıyan həmvətənlərimiz 
44 günlük müharibədə dövründə 
düşmənlə informasiya cəbhəsində 
vuruşdu. Müxtəlif ölkələrdə təşkil 
olunan tədbirlərdə, xarici me-
diada çıxışlarda Azərbaycan 
həqiqətləri, Qarabağ münaqişəsi, 
Ermənistanın ballistik raket hü-
cumları ilə mülki əhaliyə qarşı 
terror aktları törədilməsi mütəmadi 
olaraq soydaşlarımız tərəfindən 
dünya ictimaiyyətinə çatdırıldı. 
Dünya azərbaycanlıları müstəqil 
dövlətimizin beynəlxalq hüquqa və 
tarixi ədalətə əsaslanan mövqeyinin, 

ölkəmiz haqqında həqiqətlərin geniş 
auditoriyaya çatdırılmasında iştirak 
etmək imkanına malik fəal qüvvəyə 
çevrildi.

Müstəqil Azərbaycan Res-
publikası dünyanın harasında 
məskunlaşmasından asılı olmaya-
raq, bütün azərbaycanlıların mənəvi 
dayağı, milli-mədəni maraqlarının 
ifadəçisidir. Bu gün dövlətimiz bütün 
dünya azərbaycanlılarının tarixi 
Vətəni, həmçinin siyasi mərkəzi 
kimi çıxış edir və hər zaman 
onların qarşılaşdığı çətinliklərin 
həllində yaxından iştirak etməyi 
özünün ali məqsədlərindən biri 
kimi dəyərləndirir. Dövlətimizin 
diqqət yetirdiyi digər bir mühüm 
istiqamət soydaşlarımız arasında 

mənəvi-ideoloji birliyin yaradılma-
sından, icmalar arasında əlaqələrin 
möhkəmləndirilməsindən və bu 
sahədə mövcud olan siyasi, psixoloji 
maneələrin aradan qaldırılmasın-
dan ibarətdir. Azərbaycan xalqının 
milli-mədəni özünəməxsusluğunun, 
tarixi ənənələrə bağlılığının qo-
runub saxlanılması diaspor quru-
culuğunun müasir mərhələsinin 
ən aktual məsələlərindən biridir. 
Tarixi Vətənlə əlaqələr məsələsi 
dünya azərbaycanlılarının 
təşkilatlandırılmasının mühüm 
prinsiplərindəndir. Bu əlaqələrin 
möhkəmləndirilməsi yalnız mədəni, 
siyasi, psixoloji zəmində deyil, həm 
də iqtisadi aspektdə özünü göstərir. 
Diaspor quruculuğunun ən vacib 
istiqamətlərindən biri də məhz soy-
daşlarımızın tarixi Vətənin maraqla-
rından irəli gələn proseslərdə daha 
fəal iştirakını təmin etməkdir.

Azərbaycanın ərazi bütövlüyü-
nün qorunması, müstəqil dövlətimizə 
hər hansı təhlükənin, təcavüzün qar-
şısının alınması, onun demokratik, 
dünyəvi, hüquqi, milli bir dövlət kimi 
inkişaf edib möhkəmləndirilməsi hər 
bir azərbaycanlının şərəfli vəzifəsi 
kimi bütün istəklərinin fövqündə 
durmalıdır. Azərbaycan dilinin, 
milli-əxlaqi dəyərlimizin, millət kimi 
formalaşdığımız tarixi Vətənimizin 
şərəfini qorumaq, harada yaşa-
masından asılı olmayaraq, bütün 
soydaşlarımızın ən yüksək həyat 
amalına çevrilməlidir. Çünki müstəqil 
Azərbaycan dövləti xalqımızın əldə 
etdiyi ən böyük nailiyyətidir. Dünya 
azərbaycanlılarının həmrəyliyi, birliyi 
müstəqil Azərbaycanın gələcəyinin 
qarantıdır.

Leyla RƏŞİD,  
“Xalq qəzeti”

Hər bir vətənpərvər adam, millətini, xalqını sevən 
hər bir azərbaycanlı Azərbaycanın müstəqilliyinin 
daimi, dönməz olması üçün səy göstərməlidir. 

Heydər ƏLIYEV 
Ümummilli lider

Biz – 50 milyondan çox azərbaycanlılar dünyanın 
qədim xalqlarından biriyik. Biz dünya ədəbiyyatına, 
mədəniyyətinə, elminə töhfələr verən, öz milli irsi, mənəvi- 
əxlaqi dəyərləri ilə identifikasiya olunan istedadlı xalqıq. 
Biz mənliyimizi və milliliyimizi itirmədən dünya sivilizasi-
yasını zənginləşdirən, qədim dövlətçilk ənənələrinə malik 
xalqıq. Amerika, Avropa, Asiya, Afrika və Avstraliyada, dün-
yanın hansı yerində yaşamağımızdan asılı olmayaraq bizi 
birləşdirən Azərbaycan dövlətidir. Siyasi baxışlarımızın, 
sosial statusumuzun fərqli olmasına baxmayaraq, bizim 
birliyimiz Azərbaycanın bütövlüyü deməkdir. 

Həmrəylik və ideoloji birlik milli-mənəvi 
özünəməxsusluğun mühüm şərtidir  

Azərbaycan bəşəri, multikultural 
dəyərlərə sədaqət nümayiş etdirir 

Azərbaycan sürətli inkişaf və tərəqqi 
yolundadır. Qarşıda xalqımızı iri infrast-
ruktur layihələri gözləyir. 2021-ci ilin 
ölkəmizdə böyük tikinti-quruculuq meyda-
nına çevriələcəyi gözlənilir. Dövlətimizin 
başçısı demişdir: “Gələcəkdə bizi böyük 
işlər gözləyir, ölkəmiz üçün yeni dövr 
başlayır, quruculuq dövrü, inkişaf döv-
rü, torpaqlarımızın bərpası günləri bizi 
gözləyir. Bu dövr şərəfli dövr olacaqdır. 
Baxmayaraq ki, düşmən işğal etdiyi və 
artıq azad olunmuş torpaqlarda hər şeyi 
dağıdıb, biz bütün şəhərlərimizi bərpa 
edəcəyik, kəndlərimizi bərpa edəcəyik, 
Qarabağ bölgəsində cənnət yaradacağıq. 
Bizim xalqımız buna layiqdir. Bizim xal-
qımıza qələbə yaraşır və qələbə həmişə 
bizimlə olacaq!”

Bəli, ölkəmiz haqq, ədalət savaşında 
Qarabağda tarixi ədaləti bərpa etmişdir. 
Azərbaycanın hər bir vətəndaşı qələbə gü-

nünü böyük səbirsizliklə gözləyirdi. Biz bu 
xoşbəxtliyə müzəffər Ali Baş  Komandan 
İlham Əliyevin qətiyyətli rəhbərliyi, 
Azərbaycan Ordusunun rəşadəti, xalqımı-
zın sarsılmaz sayəsində çatmışıq. 

İkinci Qarabağ müharibəsində 
Azərbaycan təkcə yağı düşmənlə cəbhədə 
ağır döyüşlərdə deyil, informasiya 
müharibəsində də parlaq qələbə qazan-
mışdır. Bu sahədə möhtərəm Preziden-
timiz biz jurnalistlərə örnək olmuşdur. 
Cənab İlham Əliyev Vətən müharibəsi 
dönəmində qlobal media qurumlarının 
nümayəndələrinə onlarla bir-birindən 
parlaq müsahibələr vermiş, aydın, konkret 
və təkzibolunmaz faktlarla xalqımızın Qa-
rabağda ədalətli mücadilə apardığı bütün 
dünyaya sübut etmişdir. 

Mən uzun illər Azərbaycanda rusdilli 
mediada çalışan təcrübəli bir jurnalist 
olaraq, istər ölkə, istərsə də Rusiya 

mətbuatında Qarabağ münaqişəsinin 
ədalətli həlli ilə bağlı çox sayda şərhlər 
vermiş, məqalələr dərc etdirmiş, bir 
sözlə öz vətənpərvərlik mövqeyimi 
ortaya qoymağa çalışmışam. Əsas 
məramım, əlbəttə, Azərbaycan xalqının 
öz tarixi ərazisində mücadilə apardığını, 
Ermənistanın işğalçı, qəsbkar dövlət oldu-
ğunu vurğulamaq olub. 

Ermənistan silahlı qüvvələri si-
vil müharibə qanunlarını pozaraq, 
Azərbacanın sərhəddəki şəhər və rayonla-
rının dinc əhalisini güclü artilleriya atəşinə 
məruz qoyanda, ağır dağıntılar törədəndə 
ölkəmizin bir qələm əhli, ziyalısı kimi mən 
də qəti etirazımı bildirdim, mən də qəti 
etirazımı bildirdim. Bu, mənim həm peşə, 
həm də vətəndaşlıq borcum idi. 

Bu günlər mən özümü çox xoşbəxt 
sanıram. Axı, Azərbaycan bayrağı bu gün 
külli Qarabağda qürurla dalğalanır. Biz 
Qarabağ uğrunda ağır döyüşlərdə şirin 
canlarından keçən şəhidlərimizi heç vaxt 
unutmayacağıq, onların əziz xatirəsini 
daim hörmət və ehtiramla anacağıq. 

Mən Azərbaycan Respublikasının 
vətəndaşıyam, doğma torpağımı, sevimli 
Xəzəri, onun mirvari dalğalarını, Abşero-
nun xəzrisini, giləvarını, ölkəmizin hər bir 
guşəsini, bütün sadə, zəhmətkeş insanla-
rını çox sevirəm. 

Azərbaycan tolerant, multikultural 
ölkədir. Ölkəmizdə hər bir xalqın adət-
ənənələrinə, dini dəyərlərinə böyük 
hörmətlə yanaşılır. Burada yaşayan bütün 
xalqlar üçün Azərbaycan doğma anadır. 

Aleksandr KOSTİN, 
veteran jurnalist

Azərbaycan Prezidenti İlham Əliyev Yeni il bayra-
mı münasibətilə xalqa müraciət etmişdir. Bu, parlaq, 
dərin məzmunlu çıxışda ötən ilin uğurları və qarşıda 
duran mühüm vəzifələr müəyyən olunmuşdur.  2020-ci 
ildə Azərbaycanın qədim və şanlı tarixində əsrlərin 
yaddaşında yaşayacaq möhtəşəm hadisə baş ver-
mişdir: 30 illik həsrətdən sonra doğma Qarabağ yağı 
düşməndən azad edilmişdir. Dövlətimizin başçısı xalqa 
müraciətində bu barədə fəxrlə bildirdi ki, Azərbaycan 
Ermənistanı 44 gün ərzində məğlub edərək öz doğ-
ma torpaqlarını işğaldan azad etmişdir. Bu, olduqca 
möhtəşəm uğurdur və bu tarixi qələbə Azərbaycan 
xalqının bugünkü və gələcək nəsillərinin yaddaşında 
əbədi yaşayacaq. 

Bu il azad edilən ərazilərdə 
quruculuq ili olacaq

31 dekabr – Dünya Azərbaycanlılarının 
Həmrəyliyi Günü ilə bağlı Prezident İlham 
Əliyev xalqa müraciətində 2020-ci ilin 
Azərbaycan üçün tarixi önəmindən bəhs 
edərkən də vurğuladı ki, gələcəkdə bizi 
böyük işlər gözləyir, ölkəmiz üçün yeni 
dövr başlayır, quruculuq, inkişaf dövrü, tor-
paqlarımızın bərpası günləri bizi gözləyir: 
“Bu dövr şərəfli dövr olacaqdır. Baxmaya-
raq ki, düşmən işğal etdiyi və artıq azad 
olunmuş torpaqlarda hər şeyi dağıdıb, 
biz bütün şəhərlərimizi bərpa edəcəyik, 
kəndlərimizi bərpa edəcəyik, Qarabağ 
bölgəsində cənnət yaradacağıq. Bizim 
xalqımız buna layiqdir. Bizim xalqımıza 
qələbə yaraşır və qələbə həmişə bizimlə 
olacaq”.

Azərbaycan Prezidentinin 4 yanvar 
2021-ci il tarixli “Qarabağ Dirçəliş Fondu” 
publik hüquqi şəxsin yaradılması haqqında 
fərmanı da bunun bariz ifadəsidir. 

Sənəddə qeyd edilir ki, Azərbaycan 
xalqı böyük Zəfərlə ərazilərini Ermənistan 
işğalından azad edərək, tarixinin ən 
yaddaqalan və şanlı dövrünə qədəm 
qoydu. Ölkənin ərazi bütövlüyünün 

bərpası dövlətimiz üçün beynəlxalq hü-
ququn və milli-mənəvi dəyərlərin aliliyinin 
nümayişidir. Otuz ilə yaxın bir müddət 
ərzində erməni qəsbkarları tərəfindən 
maddi və mədəni sərvətləri talan edilmiş 
ərazilərimizin yenidən həyata qaytarıl-
ması ölkənin siyasi-iqtisadi suverenliyinin 
güclənməsinin mühüm dayaqlarından biri 
olacaq. 

Fərmanda, həmçinin vurğulanır 
ki, Azərbaycan iqtisadiyyatının tərkib 
hissəsinə çevrilməsi məqsədilə işğaldan 
azad edilmiş bölgələrdə məskunlaşma, 
layiqli yaşayış və iqtisadi fəallıq təmin 
ediləcək, bu ərazilərdə həyata keçiriləcək 
quruculuq-bərpa işləri respublikamızın so-
sial-iqtisadi inkişafının əsaslarını daha da 
möhkəmləndirməklə yanaşı, Azərbaycanın 
yeni inkişaf prosesində mühüm mərhələ 
olacaq.

İşğaldan azad edilmiş ərazilərdə qu-
ruculuq işlərinin aparılması istiqamətində 
hər bir şəxsin göstərəcəyi dəstək tarixi 
qələbəmizə, qüdrətli və güclü Azərbaycan 
naminə milli birlik ideyasına, suveren və 
təhlükəsiz yaşamaq məqsədimizə mühüm 

töhfə olacaq. Bu sahədə bütün potensialın 
fədakarlıqla səfərbər edilməsi ölkəmizin in-
kişafında birgə uğur salnaməsi yaradaraq, 
qələbəmizi daha da parlaq edəcək. 

Milli Məclisin deputatı Vüqar  
 Bayramov  “Qarabağ Dirçəliş Fondu” 
publik hüquqi şəxsin yaradılması haq-
qında fərmanı ilə bağlı söhbətində dedi:

–“Qarabağ Dirçəliş Fondu”nun yaradıl-
ması Qarabağda bərpa və yenidənqurma 
işlərinin daha intensiv şəkildə həyata 
keçirilməsinə zəmin yaradacaq. Bu 
ilin dövlət büdcəsində işğaldan azad 
olunmuş torpaqlarımızın bərpası və 
yenidənqurması üçün 2,2 milyard  manat 
vəsait ayrılıb. Bu isə ondan xəbər verir ki, 
dövlət büdcəsindən bu istiqamətə vəsaitin 
ayrılması ilə yanaşı, digər mənbələrdən 
sərmayənin cəlb edilməsi də əsas 
hədəflərdən biridir. Həm yerli özəl, həm 
xarici sərmayənin cəlb edilməsi imkanları 
var. Bu isə dövlət-özəl tərəfdaşlığının 
gücləndirilməsi baxımından da vacibdir. 
Bu istiqamətdə fəaliyyətlərin sistemli 
şəkildə həyata keçirilməsi önəmlidir. Yəni 
fondun yaradılması yenidənqurma işlərinə 
müsbət təsir göstərməklə yanaşı, eyni 
zamanda, fərqli mənbələrdən sərmayənin, 
vəsaitlərin cəlb edilməsinə imkan yarada-
caq.

Tərəfdaşlıq nəticəsində yenidənqurma 
işlərinin sürətlənməsi səbirsizliklə öz 
ata-baba yurdlarına qayıtmağı gözləyən 
məcburi köçkünlərimizin daha qısa 
zamanda bu rayonlara köçməsini təmin 
edəcək.

V. BAYRAMOV, “Xalq qəzeti”

Ötən il ulu öndər Heydər Əliyevin siya-
si kursunun layiqli davamçısı Prezident 
İlham Əliyevin qətiyyəti, siyasi iradəsi ilə 
Azərbaycan tarixi zəfərə imza atdı, Qa-
rabağ torpaqları işğaldan azad edildi, 
şəhidlərimizin, Xocalı qurbanlarının, Gəncə, 
Bərdə terror aktları zamanı həlak olan gü-
nahsız insanların qisası döyüş meydanında 
alındı, işğalçı Ermənistana layiq olduğu yer 
göstərildi.    


